
ᓇᓗᓇᐃᖅᓯᔾᔪᑎᑦ ᑎᑎᖅᑲᑦ 
 

ᐱᓕᕆᐊᒃᓴᖏᑦ ᐅᖃᖅᑎᖓᑦᑕ ᒪᓕᒐᓕᐅᖅᑎᑦ ᑲᑎᒪᔨᖏᑕ 
 
 

ᐊᕐᕌᒍᐊᓂ 1377, Sir Thomas Hungerford ᓯᕗᓪᓕᖅᐹᑦᑎᐊᖑᓪᓗᓂ ᐅᖃᖅᑎᒋᔭᐅᓚᐅᖅᓯᒪᕗᖅ ᑯᐃᓐ 
ᓄᓇᖓᓐᓂ ᐱᖁᔭᓕᐅᕐᕕᒡᔪᐊᕐᒥ.  ᐅᖓᑖᓄᑦ ᐊᕐᕌᒍᑦ 600 ᐊᑐᖅᑕᐅᓕᖅᑎᓪᓗᒍ, ᑖᓐᓇ ᐃᓂᐅᔪᖅ 
ᐱᒻᒪᕆᐅᓂᖅᐹᖑᖃᑕᐅᓯᒪᕗᖅ ᓂᕈᐊᖅᓯᓪᓗᑎᒃ ᐱᖁᔭᓕᐅᕐᕕᖃᖅᑐᓄᑦ ᓄᓇᕐᔪᐊᕐᒥ. 
 
ᑭᖑᓂᑦᑎᓐᓂ, ᐃᓂᖓ ᐅᖃᖅᑎᐅᑉ ᐊᒃᓱᐊᓗᒃ ᐅᓗᕆᐊᓇᖅᑐᒦᓐᓇᓚᐅᖅᓯᒪᕗᖅ.  ᐱᖁᔭᓕᐅᖅᑎᑦ 
ᐊᒃᓱᕉᓴᒃᑎᓪᓗᒋᑦ ᓂᕈᐊᖅᓯᖃᑦᑕᕐᓗᑎᒃ ᐊᐅᓚᑦᑎᔪᒪᓂᕐᒥᒃ, ᐅᖃᖅᑎᐅᔪᑦ ᓵᓐᖓᔭᐅᒐᔪᓚᐅᖅᓯᒪᖕᒪᑕ ᑕᐃᕙᓂ 
ᒐᕙᒪᕆᔭᐅᔪᑦ ᐊᑲᕆᔭᐅᔪᓐᓃᖅᑎᓪᓗᒋᑦ. ᑕᐃᒪᐃᒻᒪᑦ, ᓯᕗᓪᓕᖅᐹᖑᓪᓗᓂ ᐅᖃᖅᑎᒋᔭᐅᓚᐅᖅᓯᒪᔪᖅ 
ᑐᖁᓚᐅᖅᓯᒪᕗᖅ ᓂᐅᖁᐃᖅᑕᐅᓪᓗᓂ ᐊᕐᕌᒍᐊᓂ 1410. 
 
ᐅᓪᓗᒥᐅᓕᖅᑐᕐᓕ, ᐃᓂᒋᔭᖓ ᐅᖃᖅᑎᐅᑉ ᑲᓇᑕᒥ ᐱᖁᔭᓕᐅᕐᕕᐅᔪᓂ ᐊᖏᔪᑲᓪᓚᖕᒥᒃ ᐱᔪᓐᓇᕐᓂᖃᖅᐳᑦ 
ᐊᒻᒪ ᐱᒻᒪᕆᐅᓪᓗᑎᒃ.  ᐃᓕᓴᕆᔭᐅᓯᒪᔪᒃᑯᑦ ᑭᒡᒐᖅᑐᖅᑎᒋᔭᐅᓪᓗᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 
ᐅᖃᖅᑎᐅᔪᖅ ᑕᑯᒃᓴᕈᖅᑎᑦᑎᖃᑦᑕᖅᐳᖅ ᒪᓕᒐᓕᐅᕐᕕᖕᒥᒃ ᐃᓂᒋᔭᐅᓂᖓᓂᒃ ᓄᓇᕗᒥ ᓂᕈᐊᖅᑕᐅᓯᒪᔪᑦ 
ᒪᓕᒐᓕᐅᖅᑎᑦ ᑲᑎᒪᕝᕕᖓᒍᑦ.  ᐅᖃᖅᑎᐅᔪᖅ ᑲᒪᒋᔭᒃᓴᖃᖅᐳᖅ ᓯᕗᒧᐊᒃᑎᑦᑎᓂᕐᒥᒃ ᒪᓕᒐᖏᓐᓂᒃ 
ᒪᓕᒐᓕᐅᖅᑎᑦ ᑲᑎᒪᔨᖏᑕ ᐊᒻᒪᓗ ᐊᐅᓚᑦᓯᔨᑦ ᑲᑎᒪᔨᖏᑕ, ᐃᒃᓯᕙᐅᑕᕆᔭᐅᓪᓗᓂ ᑲᑎᒪᕐᒧᐊᖅᑎᓪᓗᒋᑦ ᐊᒻᒪ 
ᐱᑦᑎᐊᖅᑎᑦᓯᓪᓗᓂ ᐊᒻᒪ ᐊᑐᕆᐊᖃᖅᑕᖏᓐᓂᒃ ᐊᑐᖅᑎᑦᓯᓪᓗᓂ.  ᐃᒃᓯᕙᐅᑕᕆᔭᐅᑎᓪᓗᒍ ᑲᑎᒪᔨᓕᕆᔨᒃᑯᑦ 
ᑲᑎᒪᔨᖏᓐᓄᑦ, ᐅᖃᖅᑎᐅᔪᖅ ᑲᒪᒋᔭᖃᖅᐅᖅ ᐊᐅᓚᑕᐅᓂᖓᓄᑦ ᑎᑎᕋᕐᕕᖓᑕ ᒪᓕᒐᓕᐅᕐᕕᐅᑉ ᐊᒻᒪ 
ᐱᔪᓐᓇᕐᓂᖃᕐᖢᓂ ᑲᒪᒋᔭᒃᓴᖏᑎᒍᑦ ᒪᓕᒐᓕᐅᕐᕕᖕᒥᒃ. 
 
ᑲᑎᒪᔨᐅᖃᑕᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓂᕈᐊᖠᖃᑦᑕᖅᐳᑦ ᐅᖃᖅᑎᒃᓴᒥᒃ ᓯᕗᓪᓕᖅᐹᒥ 
ᑲᑎᒪᕐᔪᐊᖅᑎᓪᓗᒋᑦ ᑭᖑᕐᖓᒍᑦ ᓂᕈᐊᕕᒡᔪᐊᓚᐅᖅᑎᓪᓗᒋᑦ.  ᐅᖃᖅᑎᐅᔪᖅ ᐅᖃᖅᑎᒋᔭᐅᖃᑦᑕᖅᐳᖅ 
ᐊᑲᕆᔭᐅᓂᓕᒫᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  
 
ᐅᖃᖅᑎ ᓯᕗᒧᐊᒃᑎᑦᑎᖃᑦᑕᖅᐳᖅ ᑲᑎᒪᕐᔪᐊᖅᑎᓪᓗᒋᑦ ᑲᑎᒪᓂᐅᔪᑦ ᒪᓕᒃᓯᒪᑦᑎᐊᖁᓪᓗᒋᑦ ᒪᓕᒐᕐᓂᒃ, 
ᐱᓂᐊᕐᓂᕆᔭᐅᔪᓄᓪᓗ, "ᓇᐅᑦᑎᖅᓱᖅᑎᒋᔭᐅᓪᓗᓂ" ᒪᓕᒐᓕᐅᖅᑎᑦ ᑲᑎᒪᔨᖏᓐᓂᒃ.  ᐅᖃᖅᑎᐅᔪᖅ 
ᓂᕆᐅᒡᕕᐅᕗᖅ ᑕᑉᐱᖅᓱᐃᓂᐊᖏᓐᓂᖓᓂᒃ ᐊᒻᒪ ᐃᓚᐃᓐᓈᕆᖏᓪᓗᓂ ᐱᓂᐊᓂᖃᕐᕕᖃᕆᐊᖃᖅᑐᖅ 
ᒪᓕᒐᓕᐅᕐᕕᖕᒥ ᐱᓕᕆᔭᐅᔪᓄᑦ. 
 
 
 
ᐱᓕᕆᐊᒃᓴᓪᓗᐊᑕᖏᑦ ᐅᖃᖅᑎᖓᑦᑕ ᒪᓕᒐᓕᐅᖅᑎᑦ ᑲᑎᒪᔨᖏᑕ ᐱᖃᓯᐅᔾᔨᓯᒪᕗᖅ ᐅᑯᓂᖓ: 
 
 ᐃᓕᓴᕆᔭᐅᓯᒪᔪᒃᑯᑦ ᑭᒡᒐᖅᑐᖅᑎᒋᔭᐅᓗᓂ ᒪᓕᒐᓕᐅᕐᕕᖕᒧᑦ; 
 ᑭᒡᒐᖅᑐᖅᑎᒋᔭᐅᓗᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᑲᓇᑕᒥ ᐊᒻᒪ ᓄᓇᕐᔪᐊᕐᒥ ᓄᓇᖅᑲᑎᒋᓐᖏᑕᑦᑎᓐᓂ 

ᖃᓄᐃᓕᐅᖅᑐᖃᖅᑎᓪᓗᒍ; 
 ᐃᒃᓯᕙᐅᑕᕆᔭᐅᖃᑦᑕᖅᑐᖅ ᑲᑎᒪᕐᔪᐊᖅᑎᓪᓗᒋᑦ ᒪᓕᒐᓕᐅᕐᕕᖕᒥ ᑕᑉᐱᖅᓱᐃᖏᓪᓗᓂ ᐱᓂᐊᕐᓂᐊᖃᕐᓗᓂ; 
 ᒪᓕᒃᑕᐅᑎᑦᓯᖃᑦᑕᖅᑐᖅ ᒪᓕᒐᖏᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ; 

 ᓯᕗᒧᐊᒃᑎᑦᑎᖃᑦᑕᖅᑐᖅ ᐱᑦᑎᐊᖁᓪᓗᒋᑦ ᐊᒻᒪ ᐊᑐᕆᐊᖃᖅᑕᖏᓐᓂᒃ ᐊᑐᖁᓪᓗᒋᑦ ᒪᓕᒐᓕᐅᕐᕕᐅᑉ 
ᐃᓗᐊᓂ; 

 ᐃᒃᓯᕙᐅᑕᕆᔭᐅᖃᑦᑕᖅᑐᖅ ᑲᑎᒪᔨᓕᕆᔨᑦ ᑲᑎᒪᔨᖏᓐᓄᑦ; 
 ᐊᐅᓚᑦᑎᖃᑦᑕᖅᑐᖅ ᒪᓕᒡᖢᒋᑦ ᑎᓕᔭᐅᔾᔪᑎᑦ ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓂᑦ, ᒪᓕᒐᓕᐅᖅᑎᑦ 

ᑲᑎᒪᔨᖏᑕ ᐊᒻᒪᓗ ᐊᐅᓚᑦᓯᔨᑦ ᑲᑎᒪᔨᖏᑕ ᐱᖁᔭᕐᔪᐊᖏᑎᒍᑦ. 
 ᐊᖏᖃᑎᒌᒍᑎᓕᐅᖃᑦᑕᖅᑐᖅ ᐊᒻᒪ ᑳᓐᑐᕌᒃᓯᖃᑦᑕᖅᑐᖅ ᑭᒡᒐᖅᑐᕐᖢᒋᑦ ᒪᓕᒐᓕᐅᖅᑎᑦ ᑲᑎᒪᔨᖏᑦ; 

ᐊᒻᒪᓗ 
 ᑎᑎᖅᑲᑎᒍᑦ ᑎᒃᑯᐊᖅᓯᖃᑦᑕᖅᑐᖅ ᐱᓕᕆᔨᐅᓂᐊᖅᑐᓂᒃ ᐊᒻᒪ ᐃᖅᑲᓇᔭᖅᑎᖏᔭᐅᓂᐊᖅᑐᓂᒃ 

ᒪᓕᒐᓕᐅᖅᑎᑦ ᑲᑎᒪᔨᖏᑕ. 
 
ᒪᓕᒐᓕᐅᕐᕕᐅᑉ ᐃᒃᓯᕙᐅᑕᐅᓗᑎᒃ ᐱᓕᕆᔨᖁᑎᖏᑦ ᐅᑯᓂᖓ ᐱᖃᓯᐅᔾᔨᓯᒪᕗᑦ: 

 
 

ᑐᖏᓕᖓ ᐅᖃᖅᑎᐅᑉ 
 
ᑐᖏᓕᖓ ᐅᖃᖅᑎᐅᑉ ᑎᒃᑯᐊᖅᑕᐅᖃᑦᑕᖅᑐᖅ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᑐᖏᓕᖓ ᐅᖃᖅᑎᐅᑉ 
ᐊᑐᖃᑦᑕᖅᐳᖅ ᓴᓐᖏᓂᕐᓂᒃ ᐊᒻᒪ ᐱᓕᕆᐊᖃᖃᑦᑕᖅᐳᖅ ᐱᓕᕆᐊᒃᓴᖏᓐᓂᒃ ᐅᖃᖅᑎᐅᑉ ᐅᖃᖅᑎᒋᔭᐅᔪᖅ 
ᐊᑐᐃᓐᓇᐅᔪᓐᓇᓐᖏᑎᓪᓗᒍ, ᖃᓂᒪᑎᓪᓗᒍ, ᐅᐸᒍᑎᔪᓐᓇᓐᖏᑎᓪᓗᒍᓗ.  ᐅᖃᖅᑎᐅᑉ ᑐᖏᓕᖓ 
ᐃᒃᓯᕙᐅᑕᐅᖃᑦᑕᖅᑐᖅ ᑲᑎᒪᑐᐃᓐᓇᖅᑎᓪᓗᒋᑦ. 
 
- 
 
ᑐᖏᓕᖏᑦ ᐃᒃᓯᕙᐅᑕᐅᑉ ᑲᑎᒪᑐᐃᓐᓇᖅᑎᓪᓗᒋᑦ 
 
ᒪᕐᕉᒃ ᑐᖏᓕᖏᑦ ᐃᒃᓯᕙᐅᑕᖓᑦᑕ ᑲᑎᒪᑐᐃᓐᓇᖅᑎᓪᓗᒋᑦ ᑎᒃᑯᐊᖅᑕᐅᖃᑦᑕᖅᐳᑦ ᒪᓕᒐᓕᐅᖅᑎᑦ 
ᑲᑎᒪᔨᖏᓐᓄᑦ. ᑐᖏᓕᖏᑦ ᐃᒃᓯᕙᐅᑕᐅᑉ ᐃᒃᓯᕙᐅᑕᕆᔭᐅᖃᑦᑕᖅᑐᑦ ᑲᑎᒪᑐᐃᓐᓇᖅᑎᓪᓗᒋᑦ 
ᐃᒃᓯᕙᐅᑕᕆᔭᐅᔪᖅ ᐊᑐᐃᓐᓇᐅᔪᓐᓇᓐᖏᑎᓪᓗᒍ. 
 


